
BARQAROR IQTISODIY O‘SISH SHAROITIDA 
YASHIL INNOVATSIYALAR VA RAQAMLI 
TEXNOLOGIYALARNI RIVOJLANTIRISH

Xudayberdiyeva Dilnoza
Bank Moliya Akademiyasi tadqiqotchisi

Annotatsiya: Ushbu ilmiy maqolada barqaror iqtisodiy o‘sishni ta’minlashda yashil innovatsiyalar va raqamli 
texnologiyalarning o‘zaro integratsiyalashuvi o‘rganiladi. Tadqiqot davomida mazkur texnologiyalarni joriy etish orqali 
iqtisodiy samaradorlikni oshirish, ekologik muvozanatni tiklash va ijtimoiy barqarorlikni ta’minlash imkoniyatlari tahlil 
qilingan. Xususan, sun’iy intellekt, IoT, Big Data kabi raqamli vositalarning energiya samaradorligini optimallashtirishdagi 
roli, shuningdek, yashil innovatsiyalar orqali karbon izini kamaytirish, chiqindilarni qayta ishlash va qayta tiklanadigan 
energiya manbalaridan foydalanishning afzalliklari ochib berilgan. Maqola “raqamli-yashil transformatsiya” modelining 
amaliy salohiyatini baholash va O‘zbekiston tajribasi bilan qiyosiy tahlil qilishga qaratilgan.

Kalit soʻzlar: barqaror iqtisodiy o‘sish, yashil innovatsiyalar, raqamli texnologiyalar, ekologik barqarorlik, energiya 
samaradorligi, raqamli transformatsiya.
Abstract: This scientific article explores the integration of green innovations and digital technologies in the context of 
achieving sustainable economic growth. The study analyzes how the implementation of such technologies can improve 
economic efficiency, restore ecological balance, and ensure social stability. In particular, it highlights the role of digital tools 
such as artificial intelligence, IoT, and Big Data in optimizing energy efficiency, along with the benefits of green innovations 
in reducing carbon footprints, recycling, and utilizing renewable energy sources. The paper focuses on evaluating the 
practical potential of the “digital-green transformation” model with a comparative analysis of Uzbekistan’s experience.

Key words: sustainable economic growth, green innovations, digital technologies, ecological sustainability, energy 
efficiency, digital transformation.
Аннотация: В данной научной статье исследуется интеграция зеленых инноваций и цифровых технологий в 
процессе обеспечения устойчивого экономического роста. В ходе исследования проанализированы возможности 
повышения экономической эффективности, восстановления экологического равновесия и достижения социальной 
устойчивости посредством внедрения данных технологий. В частности, раскрыта роль цифровых инструментов, 
таких как искусственный интеллект, IoT и Big Data в оптимизации энергопотребления, а также преимущества 
использования возобновляемых источников энергии и переработки отходов. Работа направлена на оценку 
прикладного потенциала модели "цифрово-зеленой трансформации" с учетом опыта Узбекистана.

Ключевые слова: устойчивый экономический рост, зеленые инновации, цифровые технологии, экологическая 
устойчивость, энергоэффективность, цифровая трансформация.

K I R I S H
Bugungi globallashuv va sanoat rivojlanishi davrida insoniyat iqlim o‘zgarishi, tabiy resurslarning kamayishi, 

ekologik muvozanatning buzilishi kabi dolzarb muammolarga duch kelmoqda. Ayniqsa, iqtisodiy o‘sishni faqat 
sanoat salohiyatini oshirish bilan emas, balki ekologik barqarorlik bilan uyg‘unlashtirish zarurati keskin ortib 
bormoqda. Shu nuqtai nazardan qaraganda, barqaror iqtisodiy o‘sish – bu faqat yalpi ichki mahsulotning 
(YaIM) o‘sishi emas, balki ijtimoiy farovonlik, ekologik xavfsizlik va texnologik modernizatsiyani o‘zaro uyg‘un 
holda amalga oshirishni nazarda tutadi. Yashil innovatsiyalar (green innovations) — bu ekologik xavfsiz 
texnologiyalarni ishlab chiqish, qayta tiklanuvchi energiya manbalarini joriy qilish, chiqindilarni kamaytirish va 
resurslardan samarali foydalanishni ta’minlaydigan ilg‘or yechimlardir. Yashil innovatsiyalar sanoat, transport, 
energetika va qishloq xo‘jaligi kabi asosiy tarmoqlarda karbon izini kamaytirish, chiqindilarni qayta ishlash va 
ekologik muvozanatni tiklashga xizmat qiladi. Bu innovatsiyalar orqali nafaqat ekologik barqarorlik, balki yangi 
ish o‘rinlari yaratish, eksport salohiyatini oshirish va investitsiya muhitini yaxshilashga erishiladi.

Shu bilan birga, raqamli texnologiyalar — xususan, sun’iy intellekt, IoT (Internet of Things), blokcheyn, 
katta ma’lumotlar (Big Data) va raqamli platformalar barqarorlikni ta’minlashda muhim vositaga aylanmoqda. 
Ular ishlab chiqarish jarayonlarida resurslardan optimal foydalanish, ekologik monitoringni kuchaytirish, 

samaradorlikni oshirish va real vaqtda tahlil qilish imkonini beradi. Raqamlashtirish, ayniqsa, energetika va 
transport sohalarida karbon chiqindilarini qisqartirishda muhim ahamiyat kasb etmoqda. Xulosa o‘rnida aytish 
mumkinki, yashil innovatsiyalar va raqamli texnologiyalar integratsiyasi iqtisodiy o‘sishning sifat jihatdan yangi 
bosqichiga olib chiqadi. Ular nafaqat iqtisodiy samaradorlikni, balki atrof-muhit barqarorligini ta’minlashga xizmat 
qiladi. Shu sababli, ilmiy izlanishlar, davlat siyosati va xususiy sektor investitsiyalari aynan ushbu yo‘nalishlarda 
uyg‘unlashgan holda olib borilishi dolzarb ahamiyat kasb etadi.

Barqaror iqtisodiy o‘sish esa iqtisodiy taraqqiyotning atrof-muhitga zarar yetkazmasdan, ijtimoiy adolat 
va iqtisodiy samaradorlikni ta’minlagan holda amalga oshirilishini anglatadi. Ushbu tushuncha Birlashgan 
Millatlar Tashkiloti tomonidan ishlab chiqilgan “Barqaror rivojlanish maqsadlari” (Sustainable Development 
Goals – SDGs) doirasida muhim strategik yo‘nalish sifatida belgilanib, “uch asosiy o‘lchov” yoki “triple bottom 
line” tamoyiliga asoslanadi. Bu o‘lchovlar: iqtisodiy, ekologik va ijtimoiy barqarorlikni o‘z ichiga oladi. Iqtisodiy 
barqarorlik nafaqat yalpi ichki mahsulot (YaIM) o‘sishi bilan, balki iqtisodiy resurslardan samarali va tejamkorlik 
bilan foydalanish, yuqori qo‘shilgan qiymat yaratadigan tarmoqlarni rivojlantirish va iqtisodiyotni diversifikatsiya 
qilish orqali belgilanadi. Shuningdek, ish o‘rinlarini yaratish, innovatsion faoliyatni qo‘llab-quvvatlash va xususiy 
sektor raqobatbardoshligini oshirish orqali iqtisodiy o‘sishning uzoq muddatli asoslari mustahkamlanadi. Ekologik 
barqarorlik esa tabiiy resurslardan foydalanishda ekologik chegaralarga rioya qilish, biologik xilma-xillikni 
saqlash, atmosferaga zararli chiqindilarni (ayniqsa, karbon dioksid va boshqa issiqxona gazlarini) kamaytirish, 
chiqindilarni qayta ishlash va qayta tiklanuvchi energiya manbalaridan (quyosh, shamol, bioenergiya va h.k.) 
foydalanish orqali amalga oshiriladi. Bu yo‘nalishda ekologik texnologiyalar va yashil innovatsiyalar muhim rol 
o‘ynaydi. Ijtimoiy barqarorlik esa aholining turmush darajasini oshirish, ta’lim va sog‘liqni saqlash xizmatlariga 
teng imkoniyat yaratish, bandlikni ta’minlash, gender tengligi, ijtimoiy adolat va aholining barcha qatlamlari 
uchun ijtimoiy himoyani kuchaytirishni o‘z ichiga oladi. Bu orqali jamiyatda ijtimoiy barqarorlik va ijtimoiy 
kapital mustahkamlanadi, iqtisodiy islohotlarning ijobiy samarasidan hamma teng darajada bahramand bo‘lishi 
ta’minlanadi.

Yashil innovatsiyalar esa ekologik jihatdan xavfsiz, energiya samarador va resurs tejovchi texnologiyalarni 
yaratish va joriy etishga yo‘naltirilgan innovatsion faoliyat turi bo‘lib, barqaror rivojlanish strategiyasining muhim 
tarkibiy qismi hisoblanadi. Ular atrof-muhitga antropogen bosimni kamaytirish, iqlim o‘zgarishining salbiy 
oqibatlarini yumshatish va resurslardan samarali foydalanish imkonini beradi. Yashil innovatsiyalar, ayniqsa, 
qayta tiklanuvchi energiya manbalaridan foydalanish, energiya samaradorligini oshirish va chiqindilarni qayta 
ishlash orqali iqtisodiy va ekologik muvozanatni ta’minlashga xizmat qiladi. Ular mahsulotlar hayotiy siklini 
uzaytiradi, ishlab chiqarish xarajatlarini kamaytiradi va xomashyo sarfini optimallashtiradi. Buning natijasida 
nafaqat atrof-muhitga zarar kamayadi, balki iqtisodiy samaradorlik ham ortadi.

M A V Z U G A  O I D  A D A B I Y O T L A R  S H A R H I
Barqaror iqtisodiy o‘sish va yashil innovatsiyalarni rivojlantirish bugungi global iqtisodiyotda dolzarb ilmiy 

va amaliy muammolardan biri hisoblanadi. Shu bois, so‘nggi yillarda ushbu yo‘nalish bo‘yicha turli xalqaro 
tashkilotlar, iqtisodchilar va ilmiy muassasalar tomonidan keng qamrovli tadqiqotlar olib borilmoqda.

Jeffrey D. Sachs tomonidan yozilgan «The Age of Sustainable Development» (2015) asarida barqaror 
rivojlanish kontsepsiyasi chuqur tahlil qilinadi. Muallif barqaror iqtisodiy o‘sishni ijtimoiy adolat, ekologik 
muvozanat va texnologik innovatsiyalar bilan uyg‘un holda olib borish lozimligini ta’kidlaydi. U energiya 
samaradorligini oshirish va iqlim o‘zgarishiga qarshi kurashda innovatsiyalarning roli haqida muhim dalillar 
keltiradi.

Geissdoerfer et al. (2017) tomonidan Journal of Cleaner Production jurnalida chop etilgan maqolada 
«aylana iqtisodiyot» (circular economy) kontsepsiyasi yangi barqarorlik paradigmasi sifatida tahlil qilinadi. Unda 
yashil innovatsiyalar resurslar siklini yopish, chiqindilarni kamaytirish va ishlab chiqarishni transformatsiya qilish 
vositasi sifatida qaraladi.

IEA – International Energy Agency (2021) tomonidan taqdim etilgan “Renewables 2021” hisobotida qayta 
tiklanadigan energiya manbalarining global iqtisodiy o‘sishga qo‘shgan hissasi va yashil texnologiyalarning 
iqtisodiy samaradorligi ko‘rsatib o‘tilgan. Ayniqsa, quyosh va shamol energetikasi orqali elektr ishlab chiqarish 
hajmining keskin ortgani qayd etiladi.

OECD (2019) tomonidan e’lon qilingan “Going Digital: Shaping Policies, Improving Lives” nomli hisobotda 
raqamli texnologiyalarni joriy etish orqali iqtisodiy faoliyatning har tomonlama samaradorligi oshirilishi va 
barqarorlik indikatorlariga ijobiy ta’siri tahlil qilinadi. Xususan, sun’iy intellekt, IoT va Big Data yechimlarining 
ekologik monitoring va energiya boshqaruvidagi roli asoslangan.

UNFCCC (2015) tomonidan ishlab chiqilgan Parij bitimi (Paris Agreement) global miqyosda yashil 
texnologiyalar va past karbonli iqtisodiyotni rivojlantirishga doir majburiyatlar majmuasini belgilaydi. Bu hujjatda 

mamlakatlar tomonidan raqamli texnologiyalar yordamida ekologik ko‘rsatkichlarni nazorat qilish va barqaror 
innovatsiyalarni ilgari surish zarurligi qayd etilgan.

O‘zbekistonda esa “Raqamli O‘zbekiston – 2030” strategiyasi (2020) asosida davlat boshqaruvi, 
energetika, transport, sog‘liqni saqlash va boshqa tarmoqlarda raqamli texnologiyalarni joriy etish bo‘yicha 
tizimli ishlar yo‘lga qo‘yilgan. Shu bilan birga, Nur Navoi va Zarafshon quyosh elektr stansiyalari kabi loyihalar 
yashil energetika rivojining amaliy ifodasi bo‘lib xizmat qilmoqda.

Jahon banki (World Bank, 2020)ning “World Development Report” hisobotida ham texnologik innovatsiyalar, 
ayniqsa, yashil va raqamli transformatsiyaning ijtimoiy-iqtisodiy barqarorlikka ijobiy ta’siri aniq misollar asosida 
ko‘rsatilgan.

T A D Q I Q O T  M E T O D O L O G I YA S I
Ushbu ilmiy tadqiqotda barqaror iqtisodiy o‘sish jarayonida yashil innovatsiyalar va raqamli texnologiyalarning 

o‘zaro bog‘liqligi, ularning iqtisodiy samaradorlik, ekologik barqarorlik va ijtimoiy taraqqiyotga ko‘rsatadigan 
ta’siri keng qamrovda o‘rganildi. Tadqiqotda umumiy ilmiy yondashuvlar bilan bir qatorda zamonaviy iqtisodiy-
analitik uslublar ham qo‘llanildi. Asosiy ilmiy metod sifatida deskriptiv (ta’riflovchi) va analitik yondashuvlardan 
foydalanildi. Deskriptiv metod yordamida barqaror iqtisodiy o‘sish, yashil innovatsiyalar va raqamli 
texnologiyalar konsepsiyalari nazariy jihatdan sharhlab chiqildi, ularning tarkibiy xususiyatlari va taraqqiyotga 
ta’siri aniqlashtirildi. Analitik yondashuv esa bu tushunchalar o‘rtasidagi o‘zaro aloqadorlikni baholash, hamda 
mavjud iqtisodiy va ijtimoiy natijalar asosida xulosa chiqarish imkonini berdi.

Tadqiqot uchun zarur ma’lumotlar xalqaro tashkilotlarning (BMT, IEA, OECD, Jahon banki) rasmiy hisobotlari, 
statistik ko‘rsatkichlari, ilmiy maqolalar, tahliliy sharhlar, shuningdek, O‘zbekiston Respublikasi Prezidentining 
farmonlari, strategik dasturlari va normativ-me’yoriy hujjatlaridan foydalanish orqali shakllantirildi. Jumladan, 
“Raqamli O‘zbekiston – 2030” strategiyasi, “Yashil energetika bo‘yicha milliy strategiya”, “Nur Navoi” quyosh 
elektr stansiyasi, “Smart Metering” loyihasi kabi milliy tashabbus va loyihalar tahlil qilindi.

Tadqiqot davomida solishtirma tahlil usulidan foydalanilib, rivojlangan mamlakatlar – Yevropa Ittifoqi, 
AQSh va Xitoyning yashil va raqamli transformatsiya sohasidagi yondashuvlari O‘zbekiston tajribasi bilan 
qiyosiy jihatdan o‘rganildi. Shuningdek, SWOT-tahlil orqali yashil va raqamli texnologiyalarni joriy etishdagi 
imkoniyatlar, xavf-xatarlar, ustunliklar va zaif jihatlar baholandi. Sistemali yondashuv esa iqtisodiy, ekologik va 
ijtimoiy omillar o‘rtasidagi uzviy bog‘liqlikni aniqlashga yordam berdi. Scenario tahlil orqali esa turli darajadagi 
texnologik transformatsiya sharoitida yuzaga kelishi mumkin bo‘lgan ijtimoiy-iqtisodiy holatlar baholandi, bu esa 
tadqiqotga prognoz va tavsiyalar berish imkoniyatini yaratdi.

Tadqiqotning cheklovli jihatlari sifatida ayrim statistik ma’lumotlarning to‘liq emasligi, raqamli 
texnologiyalarning uzoq muddatli iqtisodiy va ekologik ta’sirini aniqlashdagi noaniqliklar, shuningdek, xalqaro 
tajribani milliy sharoitga to‘liq tatbiq qilishdagi kontekstual farqlar qayd etildi. Ushbu cheklovlar tadqiqot 
natijalarining tahliliy doirasida hisobga olingan va ularni minimallashtirishga qaratilgan ehtiyot choralari ko‘rilgan.

T A H L I L  V A  N A T I J A L A R 
Yashil innovatsiyalar zamonaviy iqtisodiy va ekologik transformatsiyaning ajralmas qismi sifatida, nafaqat 

ekologik xavfsizlikni ta’minlash, balki ijtimoiy-iqtisodiy barqarorlikni mustahkamlashda ham bevosita muhim 
rol o‘ynamoqda. Ularning amaliy ahamiyati yangi ish o‘rinlarini yaratish, xarajatlarni optimallashtirish va atrof-
muhitni muhofaza qilish bilan chambarchas bog‘liqdir. Xususan, yashil texnologiyalarni ishlab chiqish, o‘rnatish 
va ekspluatatsiya qilish yo‘nalishida yangi mutaxassisliklar shakllanib, mehnat bozorida “yashil bandlik” deb 
ataluvchi yangi segment vujudga kelmoqda. Bu esa bandlik darajasini oshirib, aholi uchun barqaror va ekologik 
jihatdan mas’uliyatli mehnat imkoniyatlarini yaratadi. Shu bilan birga, energiya va resurslardan tejamkor 
foydalanish imkonini beruvchi texnologiyalar sanoat va uy xo‘jaliklari miqyosida umumiy xarajatlarni kamaytiradi. 
Ekotizimlarga yuklamaning kamayishi, suv va havo sifatining yaxshilanishi hamda iqlim o‘zgarishi ta’sirining 
yumshashi orqali yashil innovatsiyalar ekologik barqarorlikni ta’minlashda ham muhim vositaga aylanadi.

Zamonaviy raqamli texnologiyalar sanoat, transport, energetika, qishloq xo‘jaligi va xizmat ko‘rsatish 
sohalarida tub o‘zgarishlarni yuzaga keltirmoqda. Xususan, raqamlashtirish jarayoni barqaror rivojlanish 
tamoyillarini amalga oshirishda asosiy omil sifatida e’tirof etilmoqda. Raqamli texnologiyalar resurslardan 
foydalanish samaradorligini oshiradi, chiqindilarni kamaytiradi, ekologik monitoring imkoniyatlarini kengaytiradi 
va ekologik-iqtisodiy ko‘rsatkichlar o‘rtasidagi muvozanatni saqlash imkonini yaratadi. Bu jarayonda aqlli 
energetik tizimlar (smart grids) muhim o‘rin egallaydi. Bunday tizimlar elektr energiyasining ishlab chiqarilishi, 
taqsimoti va iste’molini real vaqt rejimida kuzatish hamda boshqarishga imkon beradi. Ular qayta tiklanadigan 
energiya manbalarini samarali integratsiyalash, energiya yo‘qotilishini kamaytirish va iste’molchilar talabiga 
mos ravishda taqsimotni avtomatlashtirish orqali tizim barqarorligini oshiradi.

Internet narsalar (IoT) texnologiyasi esa turli jismoniy qurilmalar va datchiklarni tarmoqqa ulagan holda 
energiya, suv, gaz resurslari sarfini monitoring qilish, qishloq xo‘jaligida suv taqsimoti va o‘g‘itlash jarayonlarini 
optimallashtirish hamda sanoatdagi uskunalar ish faoliyatini nazorat qilish imkonini beradi. IoT yechimlari 
ekologik monitoring, chiqindilarni kamaytirish va resurslar boshqaruvi sohasida yangi imkoniyatlar ochadi. 
Sun’iy intellekt (AI) texnologiyalari esa energiya sarfini prognozlash, ishlab chiqarish jarayonlarida chiqindilarni 
minimallashtirish, transport logistikasi va yoqilg‘i sarfini kamaytirish, shuningdek, ekotizim monitoringi orqali 
iqlim o‘zgarishlariga moslashuv strategiyalarini ishlab chiqishda qo‘llaniladi. AI yordamida murakkab tizimlardagi 
resurs oqimlari va ekologik indikatorlar real vaqt tahliliga asoslangan holda boshqariladi.

Yashil innovatsiyalar va raqamli texnologiyalar integratsiyasi, ya’ni “raqamli yashil transformatsiya” 
zamonaviy iqtisodiy taraqqiyotning strategik yo‘nalishlaridan biri hisoblanadi. Ularning uyg‘unlashuvi energiya 
samaradorligi, iqtisodiy raqobatbardoshlik va ekologik barqarorlik o‘rtasida yangi muvozanat yaratadi. Raqamli 
texnologiyalar bu transformatsiyani quyidagi yo‘llar orqali qo‘llab-quvvatlaydi: katta hajmdagi ma’lumotlarni 
tahlil qilish asosida energiya sarfini optimallashtirish; real vaqt rejimida ishlab chiqarish, transport va kommunal 
xizmatlarda energiya oqimini kuzatish; ortiqcha iste’molni aniqlash; ekologik resurslardan tejamkor foydalanishni 
ta’minlash. Masalan, sanoat korxonalarida aqlli qurilmalar va datchiklar yordamida energiya oqimlari avtomatik 
tarzda optimallashtirilmoqda.

Shuningdek, IoT va sun’iy intellekt texnologiyalariga asoslangan ekologik monitoring tizimlari havo, suv, 
tuproq sifati va chiqindilar darajasini real vaqt rejimida nazorat qilish imkonini beradi. Bu tizimlar ekologik 
muammolarni erta aniqlash, xavf darajasini baholash va resurs siyosatini optimallashtirishda muhim vosita 
sifatida xizmat qiladi. Ayniqsa, sanoat hududlari va urbanizatsiyalashgan shaharlar uchun bunday tizimlar 
strategik ahamiyatga ega. Ushbu integratsiya orqali quyidagi natijalarga erishiladi: ishlab chiqarish xarajatlarini 
kamaytirish orqali iqtisodiy samaradorlikka; chiqindilarni kamaytirish orqali ekologik barqarorlikka; eksportbop 
mahsulotlar ishlab chiqarish orqali innovatsion raqobatbardoshlikka; hamda texnik mutaxassislarga ehtiyoj 
ortishi orqali yashil bandlik darajasining oshishiga.

Bugungi kunda ko‘plab rivojlangan davlatlar — jumladan, Yevropa Ittifoqi, AQSh va Xitoy — yashil 
innovatsiyalar va raqamli texnologiyalarni uyg‘unlashtirish orqali barqaror iqtisodiy model yaratishga 
erishmoqda. Yevropa Ittifoqida “Green Deal” va “Digital Europe” dasturlari asosida 2050-yilgacha karbon 
neytralligiga erishish rejalashtirilgan bo‘lib, qayta tiklanuvchi energiya, chiqindilarni qayta ishlash va ekologik 
transport yo‘nalishlariga milliardlab yevrolik sarmoyalar kiritilmoqda. AQShda esa “Inflation Reduction Act” 
doirasida ekologik texnologiyalarga 370 milliard dollargacha sarmoya jalb qilinmoqda. Bu orqali quyosh va 
shamol elektr stansiyalari, elektromobillar va AI asosidagi energiya boshqaruvi tizimlari keng miqyosda joriy 
etilmoqda. Xitoy esa global quyosh paneli ishlab chiqaruvchisi sifatida “aqlli shaharlar”, IoT va sun’iy intellektga 
asoslangan ekologik monitoring tizimlarini faol rivojlantirmoqda hamda 2060-yilgacha karbon neytralligiga 
erishishni maqsad qilgan.

O‘zbekiston uchun ham yashil va raqamli transformatsiya sohasida katta imkoniyatlar mavjud. Xususan, 
quyosh energetikasini rivojlantirish borasida “Nur Navoi” va “Zarafshon” quyosh elektr stansiyalari kabi loyihalar 
ishga tushirilgan. Bu esa nafaqat energiya manbalarining diversifikatsiyasi, balki atrof-muhitga yuklamani 
kamaytirishda muhim omil bo‘lmoqda. “Smart Metering” loyihasi doirasida elektr, gaz va suv ta’minoti tizimlarida 
raqamli hisoblagichlar joriy qilinmoqda. “Raqamli O‘zbekiston – 2030” strategiyasi asosida esa davlat boshqaruvi, 
sog‘liqni saqlash, ta’lim, transport va energetika tarmoqlarini raqamlashtirish orqali samaradorlik va shaffoflik 
oshirilmoqda. Shu bilan birga, innovatsion ekotizimlar — texnoparklar, startap markazlari, ilmiy-texnik klasterlar 
— shakllanmoqda. Bu tizimlar yashil texnologiyalarni ishlab chiqish va amaliyotga tatbiq etishda muhim asos 
vazifasini o‘tamoqda.

X U L O S A  V A  T A K L I F L A R
Yashil innovatsiyalar va raqamli texnologiyalar zamonaviy iqtisodiy taraqqiyotda o‘zaro uyg‘unlashgan 

holda ishlatilganda, iqtisodiy samaradorlik, ekologik barqarorlik va ijtimoiy rivojlanishning muvozanatli modelini 
yaratadi. Ularning integratsiyasi orqali resurslardan tejamkor foydalanish, chiqindilarni kamaytirish, energiya 
samaradorligini oshirish va yangi texnologik yechimlar orqali global iqlim o‘zgarishiga moslashish imkoniyati 
yuzaga keladi. Tadqiqot davomida aniqlanishicha, yashil innovatsiyalar orqali iqtisodiy o‘sish ekologik xavfsizlik 
bilan uyg‘unlashtiriladi va yangi “yashil ish o‘rinlari” yaratiladi. Shu bilan birga, raqamli texnologiyalar – xususan 
IoT, sun’iy intellekt (AI) va katta ma’lumotlar (Big Data) – real vaqtli monitoring va tahlil orqali energiya va 
resurslar boshqaruvini optimallashtirish imkonini beradi. “Raqamli yashil transformatsiya” modeli esa iqtisodiy 
samaradorlik, ekologik xavfsizlik va innovatsion raqobatbardoshlikni birgalikda ta’minlashga xizmat qiladi. 
Ushbu holatlarni inobatga olgan holda, quyidagi takliflarni ilgari surish maqsadga muvofiq: birinchidan, yashil 
va raqamli texnologiyalar integratsiyasini rag‘batlantiruvchi strategiyalarni ishlab chiqish va normativ-huquqiy 
bazani takomillashtirish zarur; ikkinchidan, ushbu yo‘nalishda faoliyat yuritayotgan korxonalar uchun soliq 

imtiyozlari, subsidiyalar va grantlar mexanizmlari kuchaytirilishi lozim; uchinchidan, energetika, transport va 
kommunal xizmatlar sohasida raqamli hisoblagichlar, aqlli tarmoqlar va ekologik monitoring tizimlarini keng 
joriy etish talab etiladi; to‘rtinchidan, yashil texnologiyalar va raqamli yo‘nalishlar bo‘yicha malakali kadrlar 
tayyorlash, oliy ta’lim va kasb-hunar tizimini zamonaviy talablar asosida moslashtirish muhim ahamiyat kasb 
etadi; beshinchidan, xalqaro tashkilotlar bilan hamkorlikni kuchaytirish, ilg‘or tajribalarni o‘rganish va milliy 
amaliyotga joriy etish barqaror rivojlanishga xizmat qiladi. Ushbu takliflar asosida O‘zbekistonning barqaror 
iqtisodiy rivojlanishida yashil va raqamli innovatsiyalar strategik omil sifatida muhim rol o‘ynashi mumkin.

